
1․ Ընթացիկ իրավիճակը և իրավական ակտի ընդունման անհրաժեշտությունը. «Մեծամորի բժշկական կենտրոն» փակ բաժնետիրական ընկերության կանոնադրական կապիտալը նվազեցնելու և Հայաստանի Հանրապետության առողջապահության նախարարության «Դատաբժշկական գիտագործական կենտրոն» պետական ոչ առևտրային կազմակերպությանը անհատույց օգտագործման իրավունքով անշարժ գույք ամրացնելու մասին» Հայաստանի Հանրապետության կառավարության որոշման նախագծի (այսուհետ` Նախագիծ) ընդունման անհրաժեշտությունը պայմանավորված է ՀՀ Արմավիրի մարզում դատաբժշկական գործունեության իրականացման համար անհրաժեշտ տարածքի հատկացման անհրաժեշտությամբ: ՀՀ Արմավիրի մարզում Հայաստանի Հանրապետության առողջապահության նախարարության «Դատաբժշկական գիտագործական կենտրոն» պետական ոչ առևտրային կազմակերպությունը (այսուհետ՝ ԴԲԳԳԿ) չունի սահմանված կարգով իրեն հատկացված անհրաժեշտ տարածք: Ներկայում ՀՀ Արմավիրի մարզում դիակների և կենդանի անձանց դատաբժշկական փորձաքննությունները կատարվում են Էջմիածնի և Արմավիրի բժշկական կենտրոնների տարածքներում։ Ելնելով ԴԲԳԳԿ-ի Արմավիրի մարզային բաժնում պետության կողմից երաշխավորված բժշկական օգնության և սպասարկման շրջանակներում իրականացվող կենդանի անձանց և դիակների դատաբժշկական փորձաքննությունների կազմակերպման և անցկացման առանձնահատկություններից, ոլորտում առկա մի շարք խնդիրներից, դրանց շուրջ բնակչության և փորձաքննությունները նախաձեռնող՝ վարույթ իրականացնող մարմինների բազմաթիվ բանավոր և գրավոր միջնորդությունների վերլուծությունից, ոլորտի կողմից իրականացվող ծառայությունների արդյունավետությունը բարձրացնելու նպատակով անհրաժեշտություն է առաջանում մարզում համակենտրոնացնել դատաբժշկական բնագավառում մատուցվող ծառայությունները, քանի որ առկա են բազմաթիվ խնդիրներ փորձաքննությունների անցկացման բուն գործընթացում: Կենդանի անձանց դատաբժշկական փորձաքննությունների պարագայում փորձաքննվողների գերակշռող մասը, հաշվի առնելով տարածքային տեղաշարժի դժվարամատչելի լինելու հանգամանքը, /օրինակ՝ Բաղրամյանի շրջանից ներկայանալ Վաղարշապատ/ նախընտրում է չներկայանալ և/կամ հրաժարվել փորձաքննության ենթարկվելուց, հետևաբար փորձաքննվողի օբյեկտիվ ուսումնասիրության տվյալների բացակայության պայմաններում գործնականում հնարավոր չէ ապահովել փորձաքննության լիարժեքությունն, ինչն էլ իր հերթին վարույթի շրջանակներում առաջացնում է էական խնդիրներ: Նմանատիպ խնդրահարույց իրավիճակներ են առաջանում նաև դիակների դատաբժշկական փորձաքննության պարագայում, մասնավորապես՝ օրինակ՝ դիակների տեղափոխման հարցում, երբ մարզում բացակայում է դիակ տեղափոխող պետական ծառայությունը։ Խնդիրներ է առաջացնում նաև դիակների պահպանման հարցը, ինչպես մինչև փորձաքննությունը, այնպես էլ դրանից հետո՝ համապատասխան տեխնիկական հագեցվածության բացակայության պայմաններում: Համապատասխան շենքային պայմանների բացակայության պատճառով փորձաքննության շրջանակներում դիակի հագուստների, իրեղեն ապացույցների, ինչպես նաև լրացուցիչ լաբորատոր ուսումնասիրությունների նպատակով դիակից վերցված՝ դատահյուսվածաբանական, դատաքիմիական, դատակենսաբանական, դատագենետիկական և այլն նմուշների պահպանումը ինքնստինքյան դառնում է անհնար: Այսպիսով՝ վերը նշված խնդիրների առկայության պայմաններում գործնականում ՀՀ Արմավիրի մարզում դժվարանում է դատավարական կարգի պահպանմամբ դատաբժշկական փորձաքննությունների անցկացման գործընթացը: 
2. Առաջարկվող կագավորումների բնույթը
Ելնելով վերոգրյալից, ՀՀ Արմավիրի մարզում դատաբժշկական փորձաքննությունների լիարժեք և արդյունավետ կազմակերպման համար անհրաժեշտ է առանձին տարածք դատաբժշկական գործունեության համար անհրաժեշտ շենքային պայմաններով։ Նշված նպատակի համար թե աշխարհագրական տեղակայմամբ և թե առկա շենքային պայմաններով առավել նպատակահարմար է գտնվել  Մեծամորի ԲԿ սեփականության իրավունքով պատկանող, վերջինիս կողմից ներկայում չօգտագործվող շինություններից մեկը, որը հետագայում շենքային պայմանների բարելավման, տեխնիկական և լաբորատոր միջոցներով հագեցման աշխատանքներից հետո հնարավորություն կընձեռնի լիարժեք կազմակերպելու վերը նշված գործընթացը:
[bookmark: _GoBack]Ուստի, ՀՀ կառավարության որոշման նախագծով առաջարկվում է ՀՀ Արմավիրի մարզի «Մեծամորի բժշկական կենտրոն» ՓԲԸ սեփականությունը հանդիսացող 360․4քմ մակերես շինությամբ վճարել ՀՀ-ին պատկանող՝ ընկերության կողմից տեղաբաշխված բաժնետոմսերի դիմաց՝ ՀՀ-ից ձեռքբերված բաժնետոմսերի մարման միջոցով՝ շենքի հաշվեկշռային արժեքի չափով, նվազեցնելով «Մեծամորի բժշկական կենտրոն» ՓԲԸ կանոնադրական կապիտալը։ Այնուհետև, շենքը նախատեսվում է ամրացնել ՀՀ ԱՆ «Դատաբժշկական գիտագործնական կենտրոն» ՊՈԱԿ-ին։ 
Սույն կարգավորման նպատակը Հայաստանի Հանրապետության առողջապահության նախարարության «Դատաբժշկական գիտագործական կենտրոն» ՊՈԱԿ-ի գործունեության համար անհրաժեշտ պայմանների ապահովումն է ՀՀ Արմավիրի մարզում։ 
Միաժամանակ, պահպանված են «Բաժնետիրական ընկերությունների մասին» ՀՀ օրենքի 36-րդ հոդվածի 2-րդ և 4-րդ մասերի պահանջները:
3. Նախագծի մշակման գործընթացում ներգրավված ինստիտուտները և անձինք
Իրավական ակտի նախագիծը մշակվել է Հայաստանի Հանրապետության առողջապահության նախարարության «Առողջապահական ԾԻԳ» պետական հիմնարկի համապատասխան մասնագետների կողմից:
4. Ակնկալվող արդյունքը
«Մեծամորի բժշկական կենտրոն» փակ բաժնետիրական ընկերության կանոնադրական կապիտալը նվազեցնելու և Հայաստանի Հանրապետության առողջապահության նախարարության «Դատաբժշկական գիտագործական կենտրոն» պետական ոչ առևտրային կազմակերպությանը անհատույց օգտագործման իրավունքով անշարժ գույք ամրացնելու մասին» Հայաստանի Հանրապետության կառավարության որոշման նախագծի ընդունմամբ կսեղծվեն համապատասխան պայմաններ ՀՀ Արմավիրի մարզում դատաբժշկական գործունեության արդունավետ իրականացման համար:

ՏԵՂԵԿԱՆՔ

